
ბავშვისთვის საფრთხის შემცველი ინფორმაციის ინტერნეტში განთავსების მოწესრიგების შესახებ დებულების დამტკიცების თაობაზე

საქართველოს კანონის ,,ბავშვის უფლებათა კოდექსი“ (www.matsne.gov.ge, 20/09/2019, სარეგისტრაციო კოდი: 010100000.05.001.019579) 99-ე მუხლის მე-5 პუნქტის შესაბამისად, საქართველოს კომუნიკაციების ეროვნული კომისია ადგენს:
1. დამტკიცდეს „ბავშვისთვის საფრთხის შემცველი ინფორმაციის ინტერნეტში განთავსების მოწესრიგების შესახებ დებულება“ თანდართული სახით;
2. დადგენილება ამოქმედდეს 2020 წლის პირველი ივნისიდან. 

კომისიის თავმჯდომარე                             კახი ბექაური

კომისიის წევრი                                             ელისო ასანიძე
კომისიის წევრი                                             მერაბ ქათამაძე


ბავშვისთვის საფრთხის შემცველი ინფორმაციის ინტერნეტში განთავსების მოწესრიგების შესახებ დებულება

მუხლი 1. ზოგადი დებულებები

1. ბავშვისთვის საფრთხის შემცველი ინფორმაციის ინტერნეტში განთავსების მოწესრიგების შესახებ დებულებით (შემდგომში „დებულება“) განისაზღვრება ბავშვისთვის საფრთხის შემცველი ინფორმაციის ინტერნეტში განთავსების წესები, მათ შორის, ინტერნეტში ინფორმაციის განმთავსებლების და ინტერნეტმომსახურების მიმწოდებლების ვალდებულებები.

2. ამ დებულების მოქმედება ვრცელდება ყველა ფიზიკურ და იურიდიულ პირზე, რომელიც საკუთარი ან სხვა პირის ინტერნეტგვერდის საშუალებით ინტერნეტში განათავსებს ინფორმაციას, კერძოდ, აუდიოვიზუალურ პროდუქციას (პროგრამები, თამაშები, ფილმები მათ შორის ანიმაციური ფილმები და სერიალები) ან/და ტექნიკურად უზრუნველყოფს ასეთი ინფორმაციის ხელმისაწვდომობას ინტერნეტში, თუ ასეთი ინფორმაცია ხელმისაწვდომია საქართველოს ტერიტორიაზე. 
3. ამ დებულებით არ რეგულირდება ბავშვების მიერ ინტერნეტის ჭარბი მოხმარების, ინტერნეტში ბავშვის ფსიქოლოგიური ჩაგვრის, შევიწროვების, დევნის (მათ შორის, დამცირება, დაშინება, ცილისწამება, შანტაჟი), ბავშვის პერსონალური მონაცემების  უსაფრთხოების და ინტერნეტქსელში  უცხო პირებთან კომუნიკაციის საფრთხეებისგან ბავშვის დაცვის საკითხები. ამ დებულების მოქმედება არ ვრცელდება ინტერნეტში ვიდეო-გაზიარების პლატფორმაზე მომხმარებლების მიერ განთავსებულ აუდიო-ვიზუალური პროდუქციაზე, რომელზეც ვიდეო-გაზიარების პლატფორმის მფლობელს არ გააჩნია სარედაქციო პასუხისმგებლობა. 
4. იმ შემთხვევაში, თუ კომისიისთვის ცნობილი გახდება ინტერნეტში ისეთი ინფორმაციის განთავსების თაობაზე, რომელიც იწვევს საქართველოს სისხლის სამართლის კოდექსით გათვალისწინებული პასუხისმგებლობის დაკისრებას, კომისია შესაბამისი რეაგირების მიზნით მიმართავს სამართალდამცავ ორგანოებს. 

მუხლი 2. ბავშვისთვის საფრთხის შემცველი ინფორმაციის ინტერნეტში განთავსების მოწესრიგების ძირითადი პრინციპები
1. ბავშვებისათვის ონლაინ საფრთხეების შეფასებასა და  შემცირებაში უპირატესი როლი აკისრია მშობელს. ამ დებულებით განსაზღვრული რეგულაცია მიმართულია მშობლის მიერ ბავშვებისთვის ონლაინ საფრთხეების თავიდან აცილების ხელშეწყობაზე. 
2. კომისიის მიერ ბავშვებისათვის საფრთხის შემცველი ინფორმაციის  განთავსების მოწესრიგების მიზნით განხორციელებული ზომები უნდა შეესაბამებოდეს დემოკრატიული საზოგადოების ფუნდამენტალურ ღირებულებებს, უნდა იყოს  მოსალოდნელი რისკის პროპორციული, ეფექტიანი და ადეკვატური. ამავდროულად, კომისიის მიერ ბავშვებისათვის საფრთხის შემცველი ინფორმაციის  განთავსების მოწესრიგების მიზნით განხორციელებული ზომები არ უნდა ზღუდავდეს ინტერნეტით მოსარგებლე სხვა პირთა კანონიერ ინტერესს. 
მუხლი 3. ტერმინთა განმარტებები
1. დებულებაში გამოყენებული ტერმინები განიმარტება საქართველოს კანონის „ბავშვის უფლებათა კოდექსის“, „მაუწყებლობის შესახებ“ საქართველოს კანონის, „ელექტრონული კომუნიკაციების შესახებ“ საქართველოს კანონისა და ასევე, კომისიის  2009 წლის 12 მარტის N2 დადგენილებით დამტკიცებული „მაუწყებელთა ქცევის კოდექსის“ შესაბამისად. 

მუხლი 4.  კომისიის როლი და ფუნქციები
1.  საქართველოს კანონის ,,ბავშვის უფლებათა კოდექსით“ დაკისრებული ფუნქციების განხორციელების  მიზნით, კომისია:
ა) განახორციელებს  ინტერნეტში ვებ-გვერდების მონიტორინგს საკუთარი ინიციატივით, შერჩევითად ან/და შემოსული განცხადების საფუძველზე; 
ბ) აქვეყნებს რეკომენდაციებს ინტერნეტის უსაფრთხო მოხმარების შესახებ;
გ) მედია წიგნიერებასთან დაკავშირებით განსახორციელებელი პროექტების ფარგლებში, ხელს შეუწყობს საგანმანათლებლო პროგრამების განვითარებას და ცნობიერების ამაღლებას მოსწავლეებისთვის ინტერნეტის უსაფრთხო მოხმარების შესახებ (მათ შორის, ინტერნეტში ბავშვის ფსიქოლოგიური ჩაგვრის, შევიწროვების, დევნის (მათ შორის, დამცირება, დაშინება, ცილისწამება, შანტაჟი), ბავშვის პერსონალური მონაცემების  უსაფრთხოების და ინტერნეტქსელში  უცხო პირებთან კომუნიკაციის საფრთხეებისგან ბავშვის დაცვის საკითხების შესახებ); 


მუხლი 5. საფრთხის შემცველი ინფორმაციის გავლენისგან ბავშვის დაცვა

1. ბავშვისათვის საფრთხის შემცველი ინფორმაციის გავლენისგან ბავშვის დაცვის მიზნით, ინტერნეტში ინფორმაციის განმთავსებელი  ვალდებულია გამოიყენოს „მაუწყებლობის შესახებ“ საქართველოს კანონის 562 მუხლით გათვალისწინებული პროგრამათა კატეგორიების განმსაზღვრელი კრიტერიუმები ინტერნეტში განთავსებული ინფორმაციის კატეგორიების დასადგენად და მიანიჭოს ინფორმაციას შესაბამისი ასაკობრივი ნიშანდება. 
2. შემდეგი სპეციალური შემზღუდავი ნიშანი უნდა გამოისახოს ინტერნეტსივრცეში განთავსებულ ინფორმაციაზე:
ა) „18“ წრეში, როდესაც ინფორმაცია შეუფერებელია 18 წლამდე არასრულწლოვნებისთვის;
ბ) „15“ წრეში, როდესაც ინფორმაცია შეუფერებელია 15 წლის არასრულწლოვნებისთვის;
გ) „12“ წრეში, როდესაც ინფორმაცია შეუფერებელია 12 წლამდე არასრულწლოვნებისთვის;
დ) „7“ წრეში, როდესაც ინფორმაცია შეუფერებელია 7 წლამდე არასრულწლოვნებისთვის.
3. ინტერნეტგვერდებზე, რომელთა სამიზნე აუდიტორიას წარმოადგენენ მხოლოდ ბავშვები (მათ შორის, საგანმანათლებლო ვებგვერდები, საგანმანათლებლო დაწესებულებების საინფორმაციო გვერდები, ვებგვერდები, სადაც  განთავსებულია საბავშვო ფილმები და თამაშები) აკრძალულია ბავშვებისთვის საფრთხის შემცველი ინფორმაციის ნებისმიერი ფორმით განთავსება. 
4. 18 წლამდე არასრულწლოვნებისთვის შეუფერებელი ინფორმაციის შემცველ ვებგვერდზე დაშვება უნდა მოხდეს ფიზიკური პირის რეგისტრაციით.
5. ინტერნეტში ბავშვისათვის საფრთხის შემცველი ინფორმაციის განთავსების წესების დარღვევისთვის ადმინისტრაციული სახდელი სამართალდამრღვევს ეკისრება საქართველოს ადმინისტრაციულ სამართალდარღვევათა კოდექსის 14411 მუხლის შესაბამისად. 


მუხლი 6. ინტერნეტში ბავშვისთვის საფრთხის შემცველი ინფორმაციის  გაფილტვრა

1. ინტერნეტ მომსახურების მიმწოდებელი  ვალდებულია შეიმუშაოს ისეთი მექანიზმები, რომლებიც მას შესაძლებლობას მისცემს, მომხმარებლის მოთხოვნით დაბლოკოს ბავშვისთვის საფრთხის შემცველი ინფორმაციის ბავშვისთვის ხელმისაწვდომობა, კონკრეტული მომხმარებლისთვის (აბონენტისთვის), ინტერნეტში ბავშვისთვის საფრთხის შემცველი ვებ-გვერდების სპეციალური სარეიტინგო სიის საფუძველზე. 
2. ინტერნეტ სივრცეში ბავშვებისთვის საფრთხის შემცველი ინფორმაციის იდენტიფიცირებისა და გაფილტვრის ხელშეწყობის მიზნით, ინტერნეტმომსახურების მიმწოდებლებისა და მშობლებისთვის შემუშავდება ინტერნეტში ბავშვისთვის საფრთხის შემცველი ვებ-გვერდების სპეციალური სარეიტინგო სია, შესაბამის ასაკობრივ ნიშანდებაზე მითითებით. ინტერნეტში ბავშვისთვის საფრთხის შემცველი ვებ-გვერდების სპეციალური სარეიტინგო სიას განსაზღვრავს კომისია, კომისიის გადაწყვეტილებით შექმნილი საკონსულტაციო საბჭოს წარდგინების საფუძველზე.
3. საკონსულტაციო საბჭოს შემადგენლობას გადაწყვეტილებით განსაზღვრავს კომისია. საკონსულტაციო საბჭოს შემადგენლობა უნდა დაკომპლექტდეს კომისიის აპარატის მედიაწიგნიერების დეპარტამენტის, მომხმარებელთა ინტერესების საზოგადოებრივი დამცველის სამსახურის, ფსიქოლოგების, საქართველოს განათლების, მეცნიერების, კულტურისა და სპორტის სამინისტროს, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს და ინტერნეტმომსახურების მიმწოდებლების წარმომადგენლებისგან. 
4. საკონსულტაციო საბჭოს წარდგინების საფუძველზე კომისიის მიერ განსაზღვრული ინტერნეტში ბავშვისთვის საფრთხის შემცველი ვებგვერდების სპეციალური სარეიტინგო სია  ექვემდებარება  გადახედვას 6 (ექვს) თვეში ერთხელ. გადაუდებელი აუცილებლობის შემთხვევაში, კომისია უზრუნველყოფს ინტერნეტში ბავშვისთვის საფრთხის შემცველი ვებგვერდების სპეციალური სარეიტინგო სიის განახლებას  განსხვავებული პერიოდულობით, ვებგვერდების პერიოდული კვლევის ან მშობლის ან ვებგვერდის მფლობელის განცხადების საფუძველზე.
5. საკონსულტაციო საბჭოს საქმიანობის წესი განისაზღვრება კომისიის გადაწყვეტილებით.
6.  კომისიის მიერ განსაზღვრული ინტერნეტში ბავშვისთვის საფრთხის შემცველი ინფორმაციის სპეციალური სარეიტინგო სია ქვეყნდება კომისიის ოფიციალურ ვებგვერდზე (www.gncc.ge). 
7. ვებგვერდის მფლობელს აქვს უფლება მიმართოს კომისიას განცხადებით მისი ვებგვერდისთვის ბავშვისთვის საფრთხის შემცველი ვებგვერდების სპეციალურ სარეიტინგო სიაში მინიჭებული ნიშანდების შეცვლის მიზნით. 
8. მშობელს აქვს უფლება მიმართოს კომისიას განცხადებით ბავშვისთვის საფრთხის შემცველი ვებგვერდების სპეციალურ სარეიტინგო სიაში ვებგვერდის შეტანისა და მათთვის შესაბამისი ასაკობრივი ნიშანდების მინიჭების მიზნით, ასევე, ინტერნეტმომსახურების მიმწოდებლის მიერ ბავშვისთვის საფრთხის შემცველი ვებგვერდის გაფილტვრის ვალდებულების დარღვევაზე შესაბამისი რეაგირების უზრუნველყოფის მიზნით. 
9. ვებგვერდისთვის ბავშვისთვის საფრთხის შემცველი ვებგვერდების სპეციალურ სარეიტინგო სიაში შეტანის,  ნიშანდების მინიჭების ან მინიჭებული ნიშანდების შეცვლის თაობაზე განცხადებებს კომისია განიხილავს მარტივი ადმინისტრაციული წარმოების წესით. 


მუხლი 7. გარდამავალი დებულებები

ინტერნეტმომსახურების მიმწოდებლები ვალდებული არიან კომისიას მიაწოდონ ინფორმაცია არაუგვიანეს 2020 წლის პირველ ივნისამდე საქართველოს კანონის ,,ბავშვთა უფლებების კოდექსის“ 66-ე მუხლის მე-9 პუნქტითა და ამ დებულების მე-7 მუხლის პირველი პუნქტით გათვალისწინებული ვალდებულების შესრულების უზრუნველყოფის მიზნით განხორციელებული ღონისძიებების თაობაზე. 



